
Lars Poulsen 

Inatsisartunut ilaasortaq, Siumut 

  

  

§ 37 naapertorlugu apeqqummut nr. 139/2026-mut akissuteqaat - Kalaallit Nunaata 

avataani ilinniagaqarnissaq pillugu piumasaqaat inersimasunut 

kandidatinngorniartunut, taakku ilaqutaannut suliffeqarfinnullu qanoq 

kinguneqarsinnaanersoq  

 

 

 
Asasara Lars Poulsen 

 

Inatsisartut suleriaasiat naapertorlugu apeqqutinut saqqummiussannut qujanaq. 
Apeqqutit tullinnguuttuni akissuteqarfigissavakka. Apeqqutigisavit akineqarnissaannut 
Ilisimatusarfimmit akissutissanik pissarsiniartoqarsimavoq.  
 
Aallarniutigalugu oqaatigineqassaaq, Qaffasinnerusumik ilinniartitaanerit pillugit 
Inatsisartut inatsisaanni nr. 14, 12. juni 2019-imeersumi § 36 naapertorlugu, Kalaallit 
Nunaata avataani ilinniagaqarnermi piumasaqaateqarnermut siunertarineqarmat, 
kandidatinngorniartut ilinniagaqarnerminnut atatillugu nunani tamalaani 
ilinniagaqarnermik ilisimatusarnermillu misilittagaqalernissaat, suliatigut, inuttut nunallu 
allat kulturiinut atatillugu piginnaasat nukittorsarneqarnissaat kiisalu ilinniagartuut 
avatangiisaannut allanut nunanilu tamalaani attaveqaataannut attaveqalernissaasa 
qulakkeerneqarnissaat. Tamatumunnga peqatigitillugu siunertarineqarpoq, nunani 
tamalaani ilisimasanik avitseqatigiittarneq suleqatigiittarnerlu kiisalu piginnaasanik 
kalaallit inuiaqatigiivinut iluaqutaasussanik ineriartortitsinerup ikorfartorneqarnera 
aqqutigalugit kalaallit kandidatinngorniartut piginnaasaannik nukittorsaanissaq. 
 
Ilanngullugu oqaatigineqassaaq, qaffasinnerusumik ilinniartitaanerit pillugit inatsimmi 
ilinniarnermut atatillugu nunami allamiinneq pillugu piumasaqaat malunnaatilimmik 
eqaannerulersimammat. Ilinniarnermut atatillugu nunami allamiinnermut piumasaqaat 
assigiinngitsutigut naammassineqarsinnaavoq, aamma semesteritut ilivitsutut, 
ilinniartitsissutini ataasiakkaani imaluunniit nunani allani ilinniarfimmi 
ilisimatusarfimmiluunniit piffissaq sungiusarluni suliffik ataaseq amerlanerilluunniit 
aqqutigalugit aaqqissuunneqarsinnaalluni, tak. § 36, imm. 1. Ilinniarnermut atatillugu 
nunami allamiinneq taamaalilluni aalajangersimasumik ilusilerlugu killiligaanngilaq.  
 
Tamatuma saniatigut inatsit immikkut akuerineqarnissamik aalajangersagaqarluarpoq. § 
36, imm. 5 naapertorlugu, tigussaasumik nalilersuisoqareerneratigullu allami 
najugaqarnissaq pillugu piumasaqaat saneqqunneqarsinnaavoq, tassa pissutsit 
immikkut ittut tamanna pisariaqartinneqarpata, tamatumunnga ilanngullugit ilaqutariinni 
pissutsit, peqqissutsimut tunngasumik pissutsit, ilinniarnermut tunngatillugu pissutsit, 
ilinniagaqarluni nunanit tamanit misilittagaqarneq assigisaaluunniit.  
 
Tassa inatsit nunani tamalaani ilinniagaqarnermik misilittagaqarnissaq pillugu 
siunertamik tapersiisussatut aaqqissuussaavoq, tamatumunngalu peqatigitillugu 
ilinniagaqarnermi najugaqarnissap eqaatsumik aaqqissuunneqarnissaanik 
qulakkeerinnittuulluni aamma immikkut akuersissuteqartarnermut aalajangersagaq 

aqqutigalugu ilinniartut immikkut inuttut atugaannik eqqarsaatiginninnissaq 
periarfissinneqarluni.  

 

 
Apeqqut 1: Naalakkersuisut nalilersorsimappat, Kalaallit Nunaata avataani timikkut 
ilinniagaqarnermiinnissaq pillugu piumasaqaat inersimasunut kandidatinngorniartunut 
qanoq kinguneqarsinnaanersoq?  

 

 

Akissut: Ilisimatusarfimmit ilisimatitsissutigineqarpoq, inersimasut kandidatinngorniartut 

Kalaallit Nunaata avataani nunani allani ilinniagaqarnerannut piumasaqaatit tigussaasut 

kingunerisinnaasaat pillugit ilisimatusarfimmit misissuisoqarsimananilu 

misissueqqissaartoqarsimanngitsoq.  

 

Ilisimatusarfimmit tamatumunnga peqatigitillugu ilisimatitsissutigineqarpoq, immikkut 

akuersissuteqartarnermut aalajangersagaq sinaakkusersorluarlugu aaqqissugaasoq, 

tassa ilisimatusarfimmit naliliineq malillugu ilinniagaqartut inuttut immikkut atugaqartut 

eqqarsaatigineqarsimallutik. 

 

Aallaqqaammut oqaatigineqartutut inatsit ilinniagaqarnermi najugaqarnerup 

aaqqissuunneqarneranut atatillugu eqaalluinnartumik aaqqissugaavoq aamma immikkut 

akuersissuteqartarnermut aalajangersagaq aqqutigalugu inuttut atukkat immikkut ittut 

eqqarsaatigineqartarnissaat periarfissaqartinneqarluni.  

 
Apeqqut 2: Naalakkersuisut nalilersorsimappat, piumasaqaat Kalaallit Nunaanni 
meerartalinnut, ineqartunut, sulisalinnut ilaqutariinnullu pisussaaffeqartunut qanoq 
kinguneqarsinnaanersoq?  

 

Akissut: Ilisimatusarfimmit ilisimatitsissutigineqarpoq, immikkut akuerineqarnissamik 

qinnuteqaatit amerlasuutigut meeraqarlutik ilinniagaqartunut allatigulluunniit 

ilaqutariinnermut tunngassuteqartartut. Tassa inatsit aqqutigalugu ilinniagaqartut inuttut 

atugaat immikkut ittut tigussaasumik nalilersorfiginerisigut 

eqqarsaatigineqartarnissaannut periarfissaqartinneqarluni.  

 
Apeqqut 3: Naalakkersuisut nalilersorsimappat, piumasaqaat suliffinnut, 
kandidatinngorniartut ilinniarnermik saniatigut suliffigisaannut, qanoq 
kinguneqarsinnaanersoq?  
  

Akissut: Ilisimatusarfimmit ilisimatitsissutigineqarpoq, suliffeqarfiit kandidatinngorniartut 

ilinniarnermik saniatigut suliffigisaasa kinguneqaatigisinnaasaannik 

misissuisoqarsimananilu misissueqqissaartoqarsimanngitsoq.  

Naalakkersuisut nassuerutigissavaat, Kalaallit Nunaata avataani ilinniagaqarnermi 

ilinniagaqartoq maannamut suliffimminut attuumassuteqarnermisut piffissami sivikitsumi 

assingusumik attuumassuteqartanngitsoq. Aaqqissuussamili siunertarineqarpoq, 

ilinniagaqartup nunani tamalaani suliatigut piginnaasaqalerlunilu misilittagaqalernissaa, 

tassa ilinniarnerup naammassineqarnerani suliffeqarfinnut ataasiakkaanut kalaallillu 

suliffeqarfiutaannut iluaqutaasussanik.  

 

 
Apeqqut 4: Naalakkersuisut ilisimatitsisinnaappat, ilinniartut Kalaallit Nunaata avataani 
ilinniagaqarnissamik piumasaqaateqarneq pissutigalugu kandidatinngorniarnermik 

kinguartitsisimasut, unitsitsisimasut imaluunniit aallartinngitsoorsimasut pillugit 
paasissutissanik peqartoqarnersoq? 

 

Akissut: Ilisimatusarfimmit ilisimatitsissutigineqarsimavoq, nunani allani 

ilinniagaqarnermi piumasaqaatip malitsigisaanik ilinniagaqartup 

kandidatinngorniarnissaminik kinguartitsisimanersoq, kandidatinngorniarnerminik 

unitsitsiinnarsimanersoq imaluunniit aallartitsisimannginnersoq pillugu paasissutissanik 

ilisimatusarfimmit nalunaarsuisoqarsimanngitsoq.  

 

Naalakkersuisut taamaammat taamatut ilisimatitsissutinik paasissutissaateqanngillat. 

 
Apeqqut 5: Naalakkersuisut ilisimatitsisinnaappat, Kalaallit Nunaanni sulineq, 
meerartaqarneq, ineqarneq ilaqutariinnullu tunngatillugu pissutsit eqqarsaatigalugit 
ilinniartunut qanoq periuseqarluni mianerinnittoqartarnersoq? 

 

Akissut: Qaffasinnerusumik ilinniartitaanerit pillugit Inatsisartut inatsisaanni nr. 14, 12. 

juni 2019-imeersumi § 36, imm. 5-imi immikkut akuersissuteqartarnermut 

aalajangersagaq aqqutigalugu ilinniagaqartut meerartallit, ineqartut ilaqutaallu 

suliaqarnermi eqqarsaatigineqarsinnaapput. Pissutsit immikkut ittut atuutsillugit, 

tassunga ilanngullugu ilaqutariinnermik, peqqissutsimik ilinniarnermilluunniit 

pissuteqartoqarpat kiisalu ilinniagaqarnermi assigisaanniluunniit nunani tamalaani 

pissutsit atuuppata immikkut ittumik akuersissuteqartoqarsinnaavoq. Ilinniartunut 

sullissivimmit, ilinniagaqartunik ilitsersuisartumit aamma immikkut 

akuersissuteqartarnermut aaqqissuussamik aqutsisumit qinnuteqaat suliarineqartarpoq. 

Ilinniagaqartut immikkut akuerineqartut, ilinniarnerup ingerlanissaanik allamik 

neqeroorfigineqassapput, tak. § 36, imm. 6.  

Ilisimatusarfimmit ilanngullugu ilisimatitsissutigineqarpoq, immikkut 

akuersissuteqartarnermut aalajangersagaq sinaakkusersorluarlugu aaqqissugaasoq, 

tassa ilisimatusarfimmit naliliineq malillugu pissutsit immikkut ittut atuutsillugit immikkut 

akuersissummik qinnuteqaatit akuerineqarnissaannut periarfissaqarluarpoq.  

 
Apeqqut 6: Naalakkersuisut suliniuteqassappat Kalaallit Nunaanni inersimasunut 
ilinniartunut tunngatillugu ilinniagaqarnermiinnerit pillugit malittarisassat siunertamut 
naapertuuttumik atuunnersut nalilersoqqinneqarnissaat anguniarlugu? 

 

Akissut: Naalakkersuisut aalajangersakkamik immikkut nalilersuinissamik 

maannakkorpiaq pilersaaruteqanngillat. Ajornartorsiutilli angalanermut apeqqummi 

pineqartut suliaqartunit ingerlaavartumik oqaloqatigiissutigineqarsinnaapput aamma 

siunissami malittarisassanik ineriartortitsinissaq pillugu Naalakkersuisut 

eqqarsaataannut ilanngunneqarsinnaallutik.  
 
 
Inussiarnersumik inuulluaqqusillunga 
 
 
 
Nivi Olsen 

 

 


